
 Savorre subijèkturǎ si musajutne.  

 Den pen ivǎθe 10 pùnkturǎ. 

 E butǎqo vaxt si 3 òre. 
 

 

O JEKHTO SUBIJÈKTO 32 pùnkturǎ 

DEL PES O TÈKSTO 

 O Kostìkä Bäcälan, rromano folklorìsto thaj etnològo, si bijando and-o berś jekh mìja enǎ 

śela śtarvardeś thaj oxto, ka-o biś thaj śtar jùnio, and-o gav Kïmpuri-Surdùk, o źudèco Hunedoàra.  

 Lesqo dad sas jekh kovać kaj na ʒanelas lil thaj lesqi dej sas butǎrni ka-i phuv. Penqe 

ćhavorres dine les ka-i śkòla. Le gaʒe, kaj avenas lesθe, ka-o dad, butǎça, pućhenas les: „Sosqe na 

sikaves le ćhavorres te kerel butǐ e sastreça, Ròmane?” Vov phenelas lenqe: „Murro ćhavo na 

aresela te likhǎrel sastra, sar manθe!” 

 Sode sas ćhavorro, tholas kan k-ël paramića, kaj motholas lesqe pesqi màmi, i Bäla. Vov 

ʒalas ka-e sa folklorikane butǎ andar o gav: kerenas i Moroleuka anglal i Patradǐ, phirenas la 

ćerxanǎça (le Irozença), la kolindaça („la dubaça”) th.a. O Kostìkä, and-e sakadǎ vrǎma, kidǎs 

rumunikano thaj rromano folklòro thaj kerdǎs les prinʒardo and-ël but thana.  

 Palal so agorisardǎs E Filologiaqi Fakultèta ka-o Kluź-Napòka,  and-o berś 1974 la tezaça 

Colindatul cu duba în satul Almaş Sǎlişte [O phiravipen e dubaça and-o gav Almàś Säliśte], o 

Kostìkä Bäcälan areslo siklǎrno francuzikane ćhibǎqo, thaj kerdǎs butǐ ka-e śtar gavutne śkòle paśal 

lesqo gav. And-o berś jekh mìja enǎ śela thaj enǎvardeś thaj enǎ, aresel inspèktoro vaś i rromani 

ćhib anda o źudèco Hunedoàra, kaj thol sa pesqi zor  vaś e rromenqi edukàcia. 

 And-o berś duj mìje duj, inklisto lesqo jekhto lil, Rromane taxtaja/ Nestemate din folclorul 

rromilor, and-o fòros Kluź-Napòka, telal o rakhipen e universitarone siklǎrnesqo, o Geòrge Säräu. 

Kadava lil si xramosardo duje ćhiběnθe; kathar si ankaladino o tèksto I kolìnda. O dujto lil, sa duje 

ćhiběnθe, O ges thaj i rǎt/ Întuneric şi lumină, sas ankalavdo and-o berś duj mìje deśuefta, k-o 

Themutno Cèntro vaś e Rromenqi Kultùra. Kothar sas lino o tèksto: „Le muleça p-o grast”, butǎ so 

si ćaće, päcïme lesqe dadesθar and-o Dujto Marimos. 

 O Kostìkä Bäcälan mulǎs and-o jekh jùlio andar o berś duj mìje biś thaj jekh. Te dikhas so 

phendǎs palal lesθe, o Geòrge Mànda, sas inspèktoro vaś e rroma and-o źudèco Karaś-Severin, and-

jekh mesàźo savo bićhaldǎs les le rajesqe siklǎrnesqe o Geòrge Saräu: „Me arakhlem kadala 

tragediaθar iӡ rǎt, but palal, kadja, agoral, reslem te „naśav” e autovurdoneça opre-tele 250 km, k-

aśti te resav kothe maj anglal te liav rig ka-o than kaj sasas te avel praxosardo o Kostìkä Jonel 

Bäcälan, pesqe biandipnasqe gavesθe, kaj Kïmpuri-Surdùk, jekh gav arakhlo nordutne rigaθe e 

źudecosqi Hunedoara, kaj si k-i bar e źudecoça Arad. Rodindem tumen k-o telefòno avdǐves 

texarinǎθe (javinǎθe, deràno), vi k-o mezmeri, tha’ na arkhlem tumen. Kothe, vakǎrdem le 

manuśenqe, kodolesqe vi i pesqi famìlia manglǎs kaθar manθe te phenav varesode lava, te phenav 

vareso palal o Costică, kadja sar ame xatǎrdǎm les, sar jekhe manuśes, ćaćipnasθe, but kućalo, 

siklilo, butӡanglo, buxle dikhipnaça opral o ӡivipen, jekh ӡeno butećhiběnqo ӡanglo. Lilem manqe o 

mukhlipen te tradav vi andar tumari rig jekh xatǎralo lav, phenindoj pesqe familiaqe vi le 

manuśenqe, save line rig ka-o bibaxtalo xasaripen, dikhindoj tumaro speciàlo phand inkerdo maśkar 

tumenθe vi o Kostìkä. Kadja, tradem tumare dukhavde familiaqe putarde vi ćaće xatǎrimata. Patǎv 

kaj śukar kerdem, te phiravav man kadale ćhandesθe. Reslem khere, kaj Dognecea, paśe jekhe 

ćasosθar thaj sem ćhindo khinipnasθar. Te avel pesqi phuv lokhi! O Devel te  arakhel pesqo vodǐ! 

Laćho manuś sas!      (O Kostìkä Bäcälan – palal o Jonel Kordovan) 

 

1. Xramosaren and-e 5-6 rèndurǎ palal so vakǎrel pes and-o dino tèksto!  6 pùnkturǎ 

2. Arakhen e sinonìmurǎ vaś e alava: mothol, kovać, sode, kampel.  4 pùnkturǎ 

3. Roden thaj xramosaren, andar o dino tèksto, trin navnǎ/ substantìvurǎ ka-o nominatìvo kèzo! 

Xramosaren savo si lenqo gèndero/ ling thaj lenqo gin.    6 pùnkturǎ 

4. Roden thaj xramosaren, andar dino tèksto, śtar alava and-e save si postpozicionàlo grafème! 

           4 pùnkturǎ 

5. Roden thaj xramosaren andar o dino tèksto trin adźektìvurǎ/ paśnavnǎ! Xramosaren savo si 

lenqo fǎlo: rromane/ gaʒikane, buxle/tang.     6 pùnkturǎ 

6. Roden thaj xramosaren andar o dino tèksto trin kernavnǎ/ vèrburǎ save si ka-o indikatìvo mòdo. 

Xramosaren k-e savo vaxt si von.      6 pùnkturǎ 

 
O DUJTO SUBIJÈKTO           58 pùnkturǎ 

 

1. Ambolden gaʒikanes e anglutne 21 rèndurǎ andar o tèksto dino maj opre! 20 pùnkturǎ 
 

2. Nakhaven i kernavni/ o vèrbo „ʒal” ka-o imperfèkto thaj ka-o nakhlo vaxt! 12 pùnkturǎ 
 

3. Ambolden and-i rromani ćhib!       16 pùnkturǎ 

a) În acest an,  Olimpiada Națională de Limba Rromani a ajuns la cea de-a douzeci și doua 

ediție. 

b) Cluj-Napoca este unul dintre cele mai vechi orașe din Transilvania. Aici conviețuiesc români, 

rromi, maghiari și alte etnii. 

c) Sunt mândru că am cunoscut mulți elevi rromi, profesori și oameni importanți ai etniei rrome.  

d) Familia mea m-a ajutat mereu pentru a obține cele mai bune rezultate școlare. 

 

4. Keren jekh xramosaripen, and-e 15-20 rèndurǎ, palal i tèma: „Sosθar si śukar amari rromani 

kùltura?”. And-o tumaro xramosaripen dikhena:     10 pùnkturǎ 
 

O ander/ o koncinùto le xramosaripnasqo – 6 pùnkturǎ  
– Xramosaresa andar so si kerdi rromani kultùra.  So arakhas and-e rromenqi kultùra?  2 pùnkturǎ 
– Sar d-aśti/śaj te keras prinʒardi e rromenqi kultùra.      2 pùnkturǎ 

– Xramosaresa aver godǎ/ argumènturǎ vaś kadaja tèma.     2 pùnkturǎ 

O organizisaripen thaj o prezentisaripen e godǎnqo  – 2 pùnkturǎ 

- o organizisaripen e godǎnqo – 1 pùnkto 
- i originalitèta  -1 pùnkto  

E xramosaripnasqi redaktàcia – 2 pùnkturǎ  

- vaś e vortografiaqe règule – 1 pùnkto  

- vaś e punktuaciaqe règule – 1 pùnkto 


